
Шӑдсӑр сысна ҫури
Пер пайла пьеса-юмах

Вылякансем:
Сысна ҫури 
Кӑтра путек 
Кил хуҫисем
Картиш. Йӗри-тавра симӗс курӑк ешерет. Сысна дури нидта кайса кёрейми 

ҫухӑрать. Кунтах Кӑтра путек курӑк чӗпӗтет. Кӗҫех вёл курӑк диме чарёнать, Сыс
на дури патне пырать.

Кӑтра путек (кёмёлсёррён). Итле-ха, Сысна ҫури, эсӗ мӗн паян иртенпех ҫухӑратӑн? 
Сысна ҫури. Нӑри-ик, нӑри-ик! Хырӑм выҫрӗ! Ҫиес килет. Чӑтма ҫук.
Кӑтра путек. Хӑлха йӳҫсе кайрӗ санӑн нӑриклетӳпе. Тен, чарӑнатӑн, э? 
Сысна ҫури (пуҫне пӑркаласа). Ҫук. Чарӑнаймастӑп. Хырӑм выҫрӗ тетӗп-иҫ. 
Кӑтра путек. Ҫухӑрнипе хырӑму тӑранать-им?
Сысна ҫури. Анне ҫуккӑ!.. Вӑл пулнӑ пулсан мана халь сӗт ӗҫтеретчӗ.
Кӑтра путек (ассӑн сывласа). Ӑна пасара илсе кайрӗҫ ҫав.
Сысна ҫури (йӗрес пек). Пасара? Мана мӗншӗн илсе кайман?
Кӑтра путек. Сана ҫывӑратса хӑварнӑ. Ан йӗр. Эсӗ, ав, епле хитре! Самӑркка! 
Сысна ҫури (йӗме чарёнать те тӑрст-тӑрӑст! сиккелеме пуҫлать). Эпӗ хитре! 

Эп самӑркка! Урра! Анне, ак, пасартан ман валли канихвет, пӗремӗк илсе килет! 
Эх, вара эпӗ ҫиетӗп. Нӑрик-нӑрик! Анне юратать мана.

Кӑтра путек. Пасартан таврӑнмасть вӑл. Ӑна сутма илсе кайнӑ вӗт.
Сысна ҫури (путеке тин курнӑн кӑнн! пӑхса). Эсӗ... эсӗ ӑҫтан пӗлетӗн?
Кӑтра путек. Кил хуҫипе арӑмӗ калаҫнине хам илтрӗм.
Сысна ҫури. A-а... (йӗме пуҫлать). Эпӗ вара, айванскер, ухмахӗ, вӑл каних

вет, пӗремӗк илме кайнӑ тесе.
Кӑтра путек (сысна ҫурине пуҫӗнчен ачашлать. Чунтан хӗрхенет). Ҫу-ук. Эсӗ 

ухмах мар. Эсӗ, пӑх-ха, епле хитрескер.
Сысна ҫури (куҫӗсене йӑвалать). Манӑн хырӑм выҫнӑ, сӗт ҫиес килет!
Кӑтра путек. Санӑн ҫиес килет пулӗ те -  кунта ача сачӗ мар ҫав.
Сысна ҫури (тӗлӗнсе). Ача садӗнче, мӗн, сӗт параҫҫӗ-и?
Кӑтра путек (каллӗ-малпӗ хулпен уткалать). Унта сӗт кӑна мар, пӑтӑ та ҫитереҫҫӗ. 
Сысна ҫури (алӑк патнелле утать). Алла ача садне каятӑп! Тутлӑ пӑтӑ ҫиме! 

Нӑрик-нӑрик!
Кӑтра путек. Ну айван та вара эсӗ. Сысна ҫурине кам илет ача садне? Унта 

ачасене кӑна йышӑнаҫҫӗ. Чӗрчунсене мар. Ӑнлантӑн-и?
Путек сысна ҫурине усӑнчӑк хӑлхинчен кӑтӑклать.
Сысна ҫури (пӑрӑнса). Кай-ха, ан кӑтӑкла! Манӑн кӑтӑк ҫук. Манӑн йӗрес ки

лет халӗ. Хырӑм выҫӑ!



Сысна ҫури кил хушши тавра чупма, нӑриклетме тытӑнать.
Кӑтра путек (пӗр вӑхӑт сысна ҫурине пӑхса тӑнӑ хыҫҫӑн). Питӗ пӗлессӳ килет 

пулсан, ав, курӑк ҫи! Акӑ ҫапла. Пӑх! (Ешӗл курӑка чӗпӗтсе ҫиме пуҫлать). Ай, 
тутлӑ! Ҫи, мӗн тӑран?

Сысна ҫури. Манӑн курӑк ҫине пӑхас та килмест ҫав. Нӑрик-нӑри-ик! Сӗт... 
сӗт ҫиес килет!

Кӑтра путек (хӑлхисенехуплать). Чарӑн-ха нӑйкӑшма! Ҫи, вӑн, курӑк! Унсӑрӑн 
выҫса вилетӗн, ак!

Сысна ҫури пӗр вырӑнта шанк! хытса тӑрать.
Сысна ҫури. Мӗн?! Манӑн вилес килмест!
Кӑтра путек (чеен кулкаласа). Вилес килмесен, тӑванӑм, курӑк ҫиме тивет.
Сысна ҫури. Курӑка епле ҫимелле ӑна? Вӑл тутлӑ мар пуль?
Кӑтра путек. Выҫсан -  пурте тутлӑ. Эсӗ малтан тутанса пӑх, тен, килӗшӗ?
Сысна ҫури. Манӑн шӑлсем ҫук. Ӑнт!
Кӑтра путек (тӑрӑхласа). Алла пулсан, эсӗ, шӑлсӑр сысна ҫури! Ха-ха-ха!
Сысна ҫури (путекумне чупса пырать, ҫӑварне карса кӑтартать). Шӑлсӑр мар! 

Малта икӗ шӑл пур! Акӑ, кур!
Путек (пӑхса). A-а, малта чӑн та икӗ шӑл пур иккен. Эппин аптӑрамастӑн-ха.
Сысна ҫури. Аптӑрамастӑп! Эпӗ шӑлсӑр мар!
Сысна ҫури васкасах симӗс курӑка чӗпӗтме тытӑнать. Кӗҫех сурса пӑрахать.
Сысна ҫури. Фу, тутлӑ мар! Кӑна хӑвах ҫи!
Кӑтра путек. Темех мар. Ку -  малтанлӑха кӑна. Хӑнӑхатӑн акӑ. Кайран хӑвах 

пӗлен, мӗнле тутлӑ вӑл. Сӗтеклӗ.
Сысна ҫури. Нӑри-ик! Нӑрик! Выҫса вилетӗп пуль. Ах, вилес килме-ест.
Путек. Эппин, курӑк ҫи!
Сысна ҫури (тӑрӑшса курӑк чӗпӗтме пуҫлать). Ай! Ак, вӗрентӗм те. Чиперех 

пулать. Кур-ха! Вӗрентӗм!
Путекпе сысна ҫури хӗрсе курӑк кӑшланӑ вӑхӑтра хапха алӑкӗ чӗриклетсе 

уҫӑлать -  кил хуҫипе арӑмӗ кӗрсе тӑраҫҫӗ. Сысна ҫури курӑк ҫинине курсан 
тӗлӗнсех каяҫҫӗ.

Кил хуҫи арӑмӗ (аллисене хире-хирӗҫ шарт! ҫапать). Ай-уй! Пирӗн «чушкӑ» 
курӑк ҫиме вӗреннӗ-и?

Кил хуҫи. Ха, чӑннипех маттурскер-ҫке вӑл!
Сысна ҫури (хӗпӗретсе). Мана Кӑтра путек вӗрентрӗ!
Килхуҫипе арӑмӗ путеке ӑшшӑн пӑхаҫҫӗ.
Килхуҫи арӑмӗ (путеке ҫурӑмӗнчен ачашласа). Епле ӑслӑ вӑл пирӗн.
Кӑтра путек (пуҫне именчӗклӗн айккинелле пӑрать). Вӑл хӑй вӗренчӗ. Ӑслӑ вӑл.
Кил хуҫи. Ман шутпа эсир иксӗр те питӗ ӑслӑ. (Арӑмӗ еннелпе ҫаврӑнса). Ҫапла вӗт?
Килхуҫи арӑмӗ. Тӗрӗс! Вӗсем иккӗшӗ те ӑслӑ. Ҫапла, пӗр-пӗрне яланах пул- 

ӑшмалла. Туслӑ, тӑванлӑ пурӑнмалла, ҫапла-и?
Кӑтра путекпе Сысна ҫури (пӗр-пӗринпе ыталанаҫҫӗ). Ҫапла! Ачасем, йывӑр 

вӑхӑтра эсир те пӗр-пӗрне пулӑшӑр. Пирӗн пек туслӑ пулӑр!
Хаваслӑ кӗвӗ янӑрать. Кӑтра путекпе Сысна ҫури ташлаҫҫӗ. Кил хуҫипе арӑмӗ 

алӑ ҫупаҫҫӗ, унтан пурте пӗрле ташлама тытӑнаҫҫӗ.
Вӗҫӗ.


